
第四冊第一課看卡通學閩南語 
──激頭殼劇本〈食青菜〉 
 
口白：豆仔佮丸仔下課轉來到厝。 
豆仔：阿母，我轉來矣。 
丸仔：我嘛轉來矣。阿母，我腹肚足枵的。 
阿母：小等一下，我閣炒一項就會當食暗頓矣。 
豆仔：芳貢貢呢！ 
阿母：恁兩个先去洗手。 
口白：豆仔佮丸仔手洗好，就去共阿母鬥相共。 
豆仔：有紅菜頭喔。 
丸仔：我無愛食紅菜頭。 
阿母：閣有高麗菜。 
丸仔：哪會全全菜？我想欲食肉啦！ 
阿母：有菜瓜炒肉絲。 
豆仔：有番麥呢！我上愛食番麥。 
丸仔：阿母，遮有筍仔呢！ 
豆仔：這是菜瓜，筍仔佮菜瓜一丈差九尺，差足濟的呢。 
丸仔：啊都雄雄看毋著嘛，生做欲仝仔欲仝！ 
豆仔：哪有～筍仔是尾尖尖、底圓圓，佮菜瓜無仝啦！ 
阿爸：我轉來矣。 
豆仔、丸仔：阿爸。 
阿爸：恁看，我種的蔥仔喔！ 
丸仔：又閣是菜！ 
豆仔：今仔日是按怎攏全菜啦？ 
阿母：食魚食肉，也著菜佮啊。 
阿爸：話是按呢講無毋著，毋過我哪會無看著魚仔？ 
丸仔：著啊，魚仔咧？ 
阿母：恁謼，因為阿滿嬸送咱一大堆菜，菜著愛趁鮮啊！ 
阿爸：花菜嘛是阿滿嬸仔種的喔。 
阿母：是啊，白菜嘛是喔。 
豆仔、丸仔：啥貨啊，白菜。 
阿母：遮閣有喔。 
阿爸：豆菜喔。 



阿母：這是啥物？ 
豆仔：茄仔。 
阿爸：阿滿嬸仔種誠濟菜呢！ 
豆仔：敢會使建議阿滿嬸改飼豬，抑是飼雞啊？ 
丸仔：我贊成！按呢伊就會當送咱豬肉佮雞肉。 
阿爸：恁兩个喔！ 
阿母：敢袂傷過份！ 
 
 


